
“ይኣክል” ቃልሲ ወለዶታት ኤርትራ’ዩ!! 

መእተዊ 

ቃልሲ ተፈጥሮኣዊ ሕጊ ወድ-ሰብ እዩ። ወዲ’ሰብ ካብ ቃልሲ ኣቛሪጹ ኣይፈልጥን። ካብ ባህርያዊ ይኹን ሰብ ዝሰርሖም ሽግራት 

ንምድሓን ኣብ ዝህቅነሉ እዋን ድማ’ዩ መሃዝነት ምዕባለን ዝተጎናጸፈ። ኣብ ርእሲ’ዚ፡ ደቂ-ሰባት ብሓባር ተጠርኒፎም ምንባር 

ካብ ዝጀምረሉ እዋን፡ ነቲ ውሑድ ንመነባብሮ ዝምልከት ዘለዎም ውድድራት ወይ ብሓይሊ ወይ ድማ ብልዝብ እዮም 

ዝፈትሕዎ። እዛ ሕጂ ንርእያ ዘሎና ዓለምና እዚ ሒዛቶ ዘላ ጂኦግራፊካዊ ቅርጽን ናይ ምምሕደራዊ ስርዓታት ንኽህልዋ ስነ-

ሞጎት ሓይሊ እቲ ዝዓበየ ተራ ተጻዊቱ እዩ። በዚ መሰረት ድማ ሃገራት በቲ ዘጋጠመ ታሪኻዊ ተረኽቦታት፡ ህዝቢ ዓለም 

ብዘካየድዎ ቃልሲን ኣብዚ በጺሓቶ ዘላ ምምሕዳራዊ፡ ቴክኖለጂካዊ፡ ቁጠባዊ ምዕባለ ክትበጽሕ ኣኽኢልዋ እዩ።  

ኤርትራ ሃገርና እንተኾነት ካብዚ ታሪኽ ዓለምና ዝተፈለየ ኣመጻጽኣ የብላን። ኤርትራ ሃገርና ውጽኢት ስምምዕ መቓቒልካ 

ምግዛእ ኤውሪጳውያን ኣብ ኣፍሪቃ ዘጋጠመ ምትእትታው ኤሮጳውያን ዝተፈጠረት ሃገር እያ። እዚ ሕጂ ሒዛቶ ዘላ 

ጂኦግራፊካዊ ቅርጺ’ውን ውጽኢት መግዛእቲ ጣልያን እዩ። ከም ኩለን ሃገራት ኣፍሪቃ ኤርትራ ውጽኢት ህዝባ ዘካይዶ ዝነበረ 

ቃልሲ እያ። ስለዚ ድማ እዩ ቃልሲ ኤርትራ ቃልሲ ወለዶታት ንብል ዘሎና።  

ከም ኩለን ካብ መግዛእቲ ኤውሮጳውያን ሓራ ንምዃን ዝቃለሱ ዝነበሩ ኣህዛብ፡ ኤርትራውያን ኣንጻር መግዛእቲ ጣልያን 

ተቃሊሶም እዮም። ድሕሪ’ዚ ውን እንተኾነ ኣንጻር እቲ ንመሰል-ርእሰ ውሳኔ ህዝቢ ኤርትራ ጓዕጺጹ ንኤርትራ ምስ ኢትዮጵያ 

ክትቑረን ዝተገብረ ውሳኔ ሃጼይ ሃይለስላሴ ክቃለሱ ተገዲዶም። ክልተ ወለዶታት ኤርትራ ድማ ከቢድ ዋጋ ከፊሎም። እዚ 

ቃልሲ ድማ ናይ ሳላሳ ዓመት ደማዊ ዂናት ድሕሪ ምክያድ ሃገራዊ ናጽነት ክረጋገጽ ተኻኢሉ። 

ከምተን ኣብ መብዛሕተን ብብረታዊ ቃልሲ ናጻ ዝኾና ሃገራት፡ ብተመሳሳሊ ኤርትራውን ተመሳሳሊ ዕጫ እዩ ጎኒፍዋ። እቲ 

ብጎነጽ ብረታዊ ቃልስን ዴሳዊ ኣተሓሳስባ ተነዲቁ ዝመጸ ውድብ ህዝባዊ ግንባር ዋላኳ ዝተፈለየ ታሪኽ ክሰርሕ እዩ ዝብል 

ተስፋ እንተተነብረሉ፡ ካብቲ ናይ ካልኦት ሃገራት ታሪክ ምድጋም ሓሊፉ ዘምጽእዕ ሓድሽ ነገር ኣይነበረን። ዋላ’ኳ ህዝቢ ምስቲ 

ህርፋን ናጽነት ነቲ ቀንዲ ባህርያት መራሒ እቲ ውድብ ከስተባህለሉ እንተዘይከኣለ፡ እቲ መራሒ ውልቀ-መላኪ ምኳኑ ብዙሕ 

ዘከራኽር ኣይነበረ፡ እቲ ግንባር’ውን ዘይድሞክራስያዊን ንድምጺ ዜጋታት ብሓይሊ ዝጉዕጽጽ እዩ ኔሩ። ከም ሳዕቤኑ ድማ 

ኤርትራ ኣብ ፍጹም ምልክን፡ መሰል ዜጋታታ ዘይተክብር፡ መንእሰያታ ኣብ ደረቱ ዘይፍለጥ ሃገራዊ ኣገልግሎት፡ ኣብ ዘይተደልየ 

ኩናት እንዳተጠጠቁ ዝነብሩላ፡ ኣብ ዓለምና ስደተኛታት ብምጭጫሕ ካልኣይ ቦታ ሒዛ ትርከብ። 

እዚ ከምዚ ኢሉ ከሎ ግን ዜጋታት ኤርትራ ነዚ ዝካየድ ዘሎ ግፍዒ ኢዶም ኣጣሚሮም ኣይራኣዩን። ኣብ ዝሓለፈ ሳላሳ ዓመታት 

ቃልሲ ንዲሞክራስያዊትን ቅዋማዊትን ሃገር ኣየቛረጸን። ዋላኳ፡ እቲ ዝድለ ዓወት ብሰሪ ብዙሕ ምኽንያታት ክጭበት 

እንተዘይከኣለ፡ እቲ ቃልሲ ካብ ግዜ ናብ ግዜ እንዳበረከ ምምጽኡ ግን ዘከራኽር ኣይኮነን። ድሕሪ’ቲ ኣብ ኢትዮጵያ ኣብ 2018 

ዝተገበረ ለውጢ፡ እቲ ኣብ መንጎ ክልቲኤን ሃገራት ዝነበረ ምትፍናን ስለዝተኣልየ ብዙሓት ኣብ ኤርትራ ናይ ሰላም ሃዋህው 

ክሰፍን ተስፋ ኣንቢሮም ኔሮም፡ እንተኾነ እቲ ዘሎ ስርዓት ነዚ ኹነታት ተጠቒሙ፡ ንኤርትራን ህዝባን ናብ ካልእ ሓደጋን 

ኩነትን ከእትዋ ይሰርሕ ከምዘሎ ምስ ርኣየ፡ እቲ ዝበዝሐ ኣስቂጡ ዝነብረ ክፋል ሕብረተ-ሰብ ከይተረፈ ነቲ ዘገም እንዳበለ 

ዝኸይድ ዝነበረ ቃልሲ ተጸምቢሩ፡ ዝበዝሐ ክፋል ሕብረተ-ሰብ ኤርትራ ይኣክል ኢሉ። እዚ ስለዝኾነ ድማ እዩ፡ ይኣክል 

መድረኽ ደፊኡ ዘምጽኦ ቃልሲ ወለዶታት ኤርትራ እዩ ንብሎ ዘሎና።   

I. ድሕረ ባይታ 

ኣብቲ ንልኡላውነት ኤርትራ ንምርግጋጽ ዝግበር ዝነበረ ቃልሲ ኣብተን ነቲ ሓርነታዊ ቃልሲ ዝመርሓ ዝነበራ መሪሕ ውድባት 

ተጋድሎ ሓርነት ኤርትራ (ተ.ሓ.ኤ) ይኹን ህዝባዊ ግንባር ሓርነት ኤርትራ (ህ.ግ.ሓ.ኤ) ከይተረፈ በቲ ኣብ እዋኑ ዝነበረ 

ፍልስፍናዊ  ጽልዋ ዝተደረኸ ናይ ዲሞክራስያዊ ውሽጣዊ ፖለቲካዊ ቃልሲ ይካየድ ኔሩ። እዚ ድማ መብዛሕቱ ነተን ውድባት 

ናብ ዲሞክራስያውያን ሓይልታት ንምቅያር ዝተገብረ ውሽጣዊ ቃልሲ እዩ ኔሩ። እዚ ሓደ ካብቲ ክርሳዕ ዘይብሉ ቃልሲ 

ወለዶታት ንዲሞክራስያዊ ለውጢ እዩ። ብድሕሪ ናጽነት’ውን እንተኾነ ዋላ’ኳ ኣዝዩ ዝተጋገነነ ምንቅስቓሳት ኔሩ እዩ ክብሃል 

እንተዘይተካእለ፡ እቲ ካብ ሜዳ ኤርትራ ብህዝባዊ ግንባር ተጸፊዑ ዝወጸ ተጋድሎ ሓርነት ኤርትራ ነቲ ናይ ዲሞክራሲ ቃልሲ 

ኣየቋረጾን። ዋላ’ኳ እቲ ናይ ሃገራዊ ናጽነት ዝፈጠሮ ግዝያዊ ዕግበት፡ ነቲ ቃልሲ ዳርጋ ኣዳኺምዎ እንተነበረ፡ እቲ ቓልሲ ግን 

ይቅጽል ኔሩ እዩ። እቲ ግዝያዊ መንግስቲ ኤርትራ ዘቖመ ህዝባዊ ግንባር ክሳብ እቲ ዶባዊ ግጭት ምስ ኢትዮጵያ ዘጋጥም፡ 

ንዲሞክራሲን ቅዋማዊ ስርዓት ንምትካል ኣገዳሲ ስጉምትታት ይወስድ ከምዝነበረ ይፍለጥ። መስርሕ ምንዳፍ ቅዋም ሓደ 

ካብቲ ኣገዳሲ መስርሕ ንዲሞክራሲ እዩ ተባሂሉ ክግለጽ ይካኣል’ዩ፡ ዋላ’ዃ ገለ ክፋል ኣባላት ሕብረተ-ሰብን ፖለቲካዊ 

ሰልፍታትን ተገሊልና ኔርና ዝብል ርእይቶ እንተሃለዎም። እቲ ኣብ 1998 ምስ ኢትዮጵያ ዘጋጠመ ዶባዊ ግርጭት ነቲ ኣብ 

1997 ዝጸደቐ ቅዋም ኣብ ተግባር ንኸይውዕል ምኽንያት ምስምስን ኮይኑ ኣገልጊሉ እዩ።   

ድሕሪ ዶባዊ ዂናት ምስ ኢትዮጵያ ምዝዛሙ ኣብ መንጎ ላዕለዎት ሓለፍቲ እቲ ህዝባዊ ግንባር ዝመጸ ንኣተኣላልያ ኣተሓሕዛን፡ 

ምምሕዳር ሃገር ዝምልከት ምስሕሓባት ስለዝተፈጥረ፡ እቲ ቃልሲ ናይ ዲሞክራሲን ቅዋማውነትን ኣብ ዝለዓለ ጥርዙ ክበጽሕ 

ክኢሉ። እዚ ድማ ነቲ ብተለምዶ ብናይ ተጋድሎ ሓርነት ኤርትራ ተባሒቱ ዝነበረ ቃልሲ ንዲሞክራሲ ካልእ ሓድሽ ሓይሊ 

ከምዝጽንበሮ ብምግባር ናብ ሓድሽ መድረኽ ናይ ቃልሲ ከም እንኣቱ ጌሩ።  

እቲ ቅድሚ ብረታዊ ቃልሲ ኣትሒዙ ዝካየድ ዝነበረ ቃልሲ ኤርትራውያን ዲሞክራሲ ዋላኳ ኣብዝሓሸ ደረጃ ክበጽሕ ተስፋ 

እንተነበረ፡ ብግልባጡ ኤርትራ ንድሕሪት ናብ ፍጹም ምልኪ ሓደ ሰብ እያ ተሰጋጊራ። እዚ ድማ ድሕሪ ሓርነትን ናጽነት 

ኤርትራ ናብ ሓድሽ መድረኽ ቃልሲ ንዲሞክራሲ ከምዝሰጋገር ኮይኑ። ኣብቲ ዝሓለፈ 20 ዓመታት ዝተፈላያ ሓደሽቲ 

ሰልፍታትን በርገሳውያን ማሕበራትን ውልቀሰባትን ብዝተፈላለየ መልክዕ ኣብ ስደት ነቲ ቃልሲ ከካይድዎ ጸንሖምን የካይድዎን 

ኣለዉ።  

mailto:global@eriyiakl.com


ዓለም-ለኻዊ ምንቅስቓስ ይኣክል ኤርትራውያን 
Global Yiakl Eritrean Movement  

 
global@eriyiakl.com 

2021 

 

3 

እዚ ድማ ዋላ’ዃ ከምቲ ዝግብኦ ነቲ ዝድለ ለውጢ ኣብ ውሽጢ ሃገር ከምጽእ እዃ እንተዘይከኣለ፡ ንንቕሓትን ኣፍልጦን 

ኤርትራውያን ክብ ኣብ ምባል፡ ርእሰ-ተኣማንነት ኤርትራውያን ኣብ ምብራኽ፡ ብነጻ ሓሳብካ ናይ ምግላጽ ባህሊ ንኽተኣታቶ 

ዓቢ ተራ ተጻዊቱ እዩ። ኤርትራውያን ብሓባር ተጠርኒፎም ክሰርሑ ምስ ዝመስሎም ኣተሓሳስባታት ክጥርነፉን ንታሪኾም 

ክምርምሩን ንዘይዓገብሉ ታሪኽ ክነጽጉን ክምጉትን ዕድል ከፊቱ እዩ። እዚ ድማ ኣብ ምምዕባል ሓደ ሕበረተሰብ ዓቢ ተራ 

ምዃኑ ክዝንጋዕ ኣይግባእን። ድሕሪ ስምምዕ ሰላም ኢትዮ-ኤርትራ ኣብ ሓምለ 2018፡ እቲ ናይ ‘ኣይኲናት ኣይሰላም መድረኽ 

ብምቕያሩ፡ ህዝቢ ኤርትራ ብፍላይ ድማ እቲ እዚ ጉዳይ ናይ ዶብ ክውዳእ ኣለዎ ዝብል ዝነበረ ሰብ ናብ ሓድሽ መድረኽ 

ከምዝኣተና እሞ ቅዋም ከትግበር፡ እሱራት ክፍትሑ፡ ኣብ ፍርዲ ክቐርቡን ዝነበረ ትጽቢት ኣብ ተግባር ብዘይምትግባሩ 

ዝተቖጠዐ ብነድሪ ተቛውሞኡ ከስምዕ ጀሚሩ። እዚ ድማ ምስ’ቲ ድሮ ክቀጻጸል ዝጸንሐ ቃልሲ ተሓዊሱ ናብ ህዝባዊ ማዕበል 

ይኣክል ዓሪጉ። ይኣክል እምበኣር ውጽኢት ናይቲ ንልዕሊ 60 ዓመታት ብወለዶታት ኤርትራ ንመሰል-ርእሰ ውሳኔን ዲሞክራስን 

ንምርግጋጽ ዝተገብረ ቃልሲ እዩ። 

II. መድረኽ “ይኣክል” 

ረብሓታት ህዝቢ ክለዓል ከሎ ቆላሕታ ክግበረሎም ዝግባእ መዳያት ኣለዉ። ልኡላዊ ስልጣን ህዝቢ ግዝኣተ ሕጊ ቅዋማዊ 

ስርዓት ሕመረት ጉዳይ ህዝቢ ኤርትራ ኮይኖም ምርግጋጽ ልኡላውነት ሃገር ሽሕ`ዃ ሓደ ካብ`ቶም ኣገደስቲ ጉዳያት እንተነበረ፡ 

ሃገራዊ ሓድነት ህዝቢ ኤርትራ እቲ ቀንዲ ሕመረት ቃልሲ ሓርነት ምንባሩስ ኣየማትእን። ሃገራዊ ሓድነት ድማ ፖለቲካዊ 

ስልጣን ካብ ህዝቢ ዝምንጩን ዋንነቱ ድማ ናይ ህዝቢ ጥራይ ምዃን፡ ብዘይ ምርግጋጽ ልኡላዊ ስልጣን ህዝቢ᎓ ግዝኣት-ሕጊ᎓ 

ምዕሩይ ምምቅራሕ ፖለቲካዊ ስልጣን ምርግጋጽ ማሕበራዊ ባህላዊን ሃይማኖታውን ክብርታት ምዕሩይ ዝርጋሐን 

ተጠቃምነትን ጸጋን ሃብትን ሃገር ቅሕዝነት ሂወትን መጻእን ብዘይ ምሉእ ሰብኣዊ መሰላትን ሓርነታትን ኩሎም እቶም ነዞም 

ኩነታት ውሕስነት ዚህቡ ኩነታት ክረጋገጽ ስለዘይክእልን ህግደፍ ድማ ስልጣን ብሒቱ ይርከብ።  

ነዞም ልዕል ኢሎም ዝተጠቕሱ ነጥብታት ዓቢ ግምት ብምሃብ ኣብዚ ዘሎናዮ ተሃዋሲ እዋን ከም ሓደ ሃገራዊ ምንቅስቓስ፡ 

ተበግሶ “ይኣክል” ብኸመይ ሸቶኡ ብግቡእ ይወቕዕ ንዝብል ኣገዳሲ ዛዕባ መልሲ ንምርካብ፡ ኣብ ሓድነት ተመርኹሱ በዞም 

ዝስዕቡ ዕላማታት ዝምራሕን መሪሕ ተራ ዝጻወትን፡ ነዚ ሒዝናዮ ዘሎና ቃልሲ ንምዕዋት ዝሰርሕን ሃገራዊ ምንቅስቓስ 

ንምቛም እዩ። 

ትርጉምን ሕጋውነትን ይኣክል 

ሕጋውነት ምንቅስቓስ ዓለም-ለኻዊ ይኣክል ኤርትራውያን ብተመሳሳሊ መገዲ ካብ ህዝቢ ዝመጨወን ብህዝቢ ዝውነንን እዩ። 

እዚ ማለት ድማ ህዝቢ ዘበገሶን ህዝቢ ዝሰረቱን ጥርናፈ ከም ምዃኑ መጠን፡ ኣብ ምጉስጓስ፡ ምብርባርን ምውዳብን ኤርትራዊ 

ክእለታትን ሃብትን ዘተኾረ ንጥፈታት ንምስልሳል ተወሃሂዱ ፍጹም ምልኪ ዘኽትመሉ፡ ንህዝቢ ዲሞክራስያዊ ለውጢ 

ዝቕረበሉን ግዝኣተ ሕጊ ንክነግስ ዝዓይይ ውዳበ እዩ። 

ብሓፈሻ “ይኣክል” ብሓደ ወገን ነቲ ኣብ ውሽጥን ኣብ ወጻእን ዝነብር ህዝቢ ተስፋን ሓይልን ሰኒቑ፡ ሓድሕድ እምነቱ ኣደልዲሉ፡ 

ውሁድ ስራሕ ንከሰላስል ዘተባብዕ፡ በቲ ሓደ ሸነኽ ድማ ብሓድነት ንዘተን ዕርቕን፡ ንሰላምን ፍትሕን፡ ንሓርነትን ዲሞክራስን 

ዝጐዓዘሉ መድረኽ ሃገራውን ህዝባውን ቃልሲ ዘካይድ ሓይሊ እዩ። 

ዕላማታት ይኣክል 

ዕላማታት ኣብ ዝኾነ እዋንን መድረኽን ብንጹር ምስ ዝቕመጡን ንኹሉ ብሩህ ምስዝኾኑን ኣብ ቃልሲን ዕዙዝን ወሳኒ ተራ 

ይጻወቱ። ስለዚ’ውን እዞም ዝስዕቡ ከም ቀንድን ወሳኒ ተራ ዝጻወቱ ዕላማታት ተበግሶ ዓለም-ለኻዊ ይኣክል ተወሲዶም 

ብተግባር ይስርሓሎም። 

1. ምውሓስ ቀጻልነት ምንቅስቓስ  

 

ምንቅስቓስ ዓለም-ለኻዊ ይኣክል ኤርትራውያን ከም ሓደ ምንቅስቓስ ቀጻልነቱ ንምርግጋጽን ካብ ዝኾነ ተጻብኦታትን 

ሓደጋታት ነጻ ኮይኑ ንጥፈታቱ ንከሰላስል፡ ብቐዳምነት ከም ዕላማ ወሲዱ ክሰርሓሉ ዘለዎ፡ ምክልኻልን ምውሓስን 

ህዝባውነቱ’ዩ። እዚ ማለት ድማ ብስሩዕን ስትራተጂካዊ መገድን ልኡላውነት ኤርትራን ህዝባን ብሓደ ወገን፣ ሓድነት፡ ሃገራዊ 

ረብሓን ዝለዓለ ክብርታት ሃገርን ህዝብን’ውን በቲ ሓደ ሸነኽ ብምሕላው፡ ንዝኾነ ክመጽእ ዝኽእል ፖለቲካዊ ሃጓፍ ክመልእ 

ዝኽእል ኩነታትን ሓባራዊ መሪሕነት ክፍጠር ብምትብባዕ ሓደ ሃገራዊ ምንቅስቓስ ምቛም እዩ። ብተወሳኺ እዚ ናይ ጽምዶ 

ኣገባባት ንሃገርን ህዝብን ብዘርብሕን ጉድኣት ብዘየውርድ መንገድን፡ ምስ ካልኦት ዞባውያንን ዓለም-ለኻውያን ሓይልታት፡ 

ዝምድናን ሽርክነትን ምድልዳል ኣገዳሲ ነጥቢ ምዃኑ ምግንዛብ የድሊ።  

2. ንሃገራዊ ረብሓ ብምቕዳም ህዝቢ ምልዕዓልን ሓድነቱ ምሕያል ንምትራርን  

ረብሓታት ሓድነት ከም ሽሙ ብሓደ ኮንካ ዝኸበደ ስራሕ ከምዝፎክስ ምግባር´ዩ። ብካልእ ኣዘራርባ ብሓባር ናይ ሓባር ዓወት 

ምምዝጋብ ማለት ይኸውን። ስለዚ ሃገራዊ ሓድነት ንሓንቲ ሃገር ካብ ውልቀ ዜግኣ ጀሚሩ ክሳብ ህዝባ፣ ከምኡ’ውን ቁጠባ 

ኣብ ምርባሕ ሓሊፉ፡ ሃገር መሰል ዜጋታት ዝሓለወት ብዙሕነትን ምክብባርን ዝዓሰላ ምስ ከምኣ ዝኣመሰላ ሃገራት ደረጅኣ 

ዝሓለወትን ይገብራ። እዚ ከምዚ ዝኣመሰለ ጥርናፈ ከም ሓደ ሕመረታዊ ነጥቢ ንሃገራዊ ሓድነት ድልዳለ ይሰኹዓሉን 

ብኣምሳያኡ’ውን ሚዛናዊ ርግኣትን መስርሕን የትሕዞ። በዚ መሰረት ድማ እዞም ዝስዕቡ ከም ሕመረታውያን ነጥብታት ዓለም-

ለኻዊ ምንቅስቓስ ይኣክል ኤርትራውያን ክዝረበሎምን ክትንተኑን ይከኣል። 

እዚ ማለት ድማ ዕላማታት ምንቅስቓስ ይኣክል ኣብ ኩሉ ከምዝዋሃሃዱ ምግባር ስለዝኾነ፡ ንኣተሓሳስባ ሓድነታዊ ጥርናፈ፡ 

ብርድኢትን ብፍልጠትን ኣብ ተግባር ንምውዓሉ ጥጡሕ ባይታ ንክፍጠር ደራኺ ተራ ይጻወት። ስለዚ’ውን ካብቲ ቐንዲ 

ኣተኩሮታት ሓደ ክኸውን ዘለዎ፡ ቀዳምነታት ቃልሲ ብግቡእ ምንጻር’ዩ። በዚ መሰረት’ውን ኩለን ባይቶታት ይኣክል ሃገራት 

ብኹሉ መዳያት ዓበይቲ ሃገራዊ ስራሓት ንጥፈታት ክሰላሰላን ሓባራውን ዝተጠርነፈን ሓይሊ ብቐጻሊ ምጽብራቕን፡ ንሓድነት 

ህዝቢ ዘትርርን ውሕስነት ሂቡ ብምክብባር ዕላማ ክውን ምግባሩ ኣገዳሲ’ዩ። ኩሉ ጻዕርታትን ዕማማት እውን ምእንቲ 

ክወሃሃድ፡ ምስ ኣብ ኩለን ሃገራት ዝርከቡ ምንቅስቓሳት ይኣክል ዝርከባ ኣካላት ርክባት ብምክያድ ንጡፍ ናይ ሓበሬታን 

ጐስጓስን ስርሓት ብቐሊሉ ክትግበር ይከኣል። 

3. ብኹሉ ኣገባብን ሕጋዊ መዳይን ገጢምካ ንዘሎ ምልካዊ ስርዓት ምውዳቕ 

ኩልግዜ ንሓደ ዕላማ ኣብ ዝግበር ቃልሲ ዝተፈላለየ ኣገባባት ምጥቃም ንቡር እዩ። ኣብ ኤርትራ ዘሎ ስርዓት ካብ መሰረታት 

ነፍስ-ወከፍ ስድራቤት ጀሚሩ ክሳብ ክብርን ሓድነትን ህዝብን ዘሎ ኣቃውማታት ብዘይንሕስያ ንምዝርራግ ዝተዓጥቐ ናይ 

ጥፍኣት ጉጅለ ምዃኑ ንማንም ብሩህ’ዩ። ይኣክል ሒዝዎ ዘሎ ዕላማን ኣንጻር እዚ ኣብ ሃገራና ዘሎ ስርዓት ይኹን ዝቃለሰሉ 

ኣገባባት፡ ንኹሉ ኣማራጽታት ኣብ ግምት ዘእተወን ንለውጢ ኣብ ምቕልጣፍ ዘለዎ ተራ ጥራሕ ዘይኮነ ውሑስ ለውጢ ክኸውን 

ከምዝግባእ ብምግንዛብን እዩ። እዚ ማለት ንድሕነት ሃገርናን ኣብ ሃገርና ዲሞክራስያዊ ስርዓት ንምትካል ክውሰድ ዝግብኦ 

ኩሉ ኣገባብ ቃልሲ ኣብ ግምት ዘእተወ እዩ። ነዚ ንምትግባር’ውን ንኩሎም ዲሞክራስያውያን ናይ ለውጢ ሓይልታት ኣብ 

ውሽጥን ኣብ ደገን ኣድላዪ ዝኾነ ጽምዶ ብምምስራት ኣድላይ ዘበለ ሕጋዊ ይኹን ካልእ ኣድማዒ ስጉምትታት ምውሳድ የድሊ። 

4. ዝምድናታትን ሽርክነትን ምድልዳል፡ ዲፕሎማስያዊ ጉዳያትን ጥብቕናን ምስልሳል 

ከምቲ ህዝቢ ሓደ ኤርትራዊ ሓይሊ ክፍጠር ሃረር ዝብል፡ ማሕበረ-ሰብ ዓለም’ውን መተካእታ እቲ ኣብ ኤርትራ ዘሎ ጨቛኒ 

ሓይሊ ክርእዩ ዝደልዩ ሓይልታት ኣለዉ። ነዚ ኩነት እዚ ንምፍጣር ኣብ ዝሓለፈ 20 ዓመታት ኩሎም ንፍትሒ ዝቃለሱ 

ባእታታት ኤርትራ ሰሪሖሙሉን ደኺሞምሉን እዮም። ይኣክል ነዚ ኣብ ግምት ብምእታው ካብተን ቀንዲ ናይ ስራሕ መደባቱ 

ጽምዶ ምስ ዲሞክራስያውያን ሃገራውያን ውድባት/ሓይልታት ብምግባር ነዚ ናይ ሓድነት መስርሕ ባይታ ንምንጻፍ ብሰፊሑ 

ተበጊሱ ይሰርሓሉ ኣሎ። 

i. ኣብ ዓለም-ለኻዊ መድረኽ ንኹሉ ናይ ይኣክል ምንቅስቓሳት ዝውክል ሓደ ሕጋዊን ዲሞክራስያዊ ውክልና ዘለዎ 

ድምጺ ምፍጣር። ይኣክል ብዓለም-ለኸ ደረጃ ድልዱል ሰረታቱ ሒዙ ውዳበኡ ምስ ዘደልድል ድማ ከም ሓደ ውክልና 

ህዝቢ ኤርትራን ቃልሲ ንዲሞክራሲን ኮይኑ ተሰማዕነትን ተፈላጥነትን ክረክብ ናይ ግድን እዩ። 

ii. ይኣክል ከም ሓደ ህዝባዊ ፖለቲካዊ ምንቅስቓስ መጠን ነቲ ኣብ ሃገርና ቦዂሩ ዘሎ ዲሞክራስያዊን ቅዋማዊን ስርዓተ 

ምሕደራ ንምስፋን ይቃለስ’ምበር፡ ከም ሓደ ፖለቲካዊ ሰልፊ ወይ ውድብ ንስልጣን ዝዓለመ ናይ ቃልሲ መደብ 

የብሉን። ነዚ ንምቅርራብ ድማ ይኣክል ከም ሓደ መራኸቢን መሰማምዕን ባይታ ኮይኑ ሓደ ንኩሉ ዘካተተ ሃገራዊ 

ሓይሊ ክፍጠረሉ ዝኽእል ኩነት ምምችቻእ ክሰርሖን ከተግብሮን ዘለዎ ሓደ ዝዓበየ ህጹጽ ዕማም እዩ። 

iii. ኣብ ዓለም-ለኻዊ ናይ ዲፕሎማሲ መድረኽ፣ ቀዳማይ ተዋሳኢ ብምዃን ምስ ኣህጉራውያንን ዞባውያንን ኣካላት፣ 

መንግስታት፣ ዘይመንግስታውያን ትካላትን ካልኦት ተዋሳእቲ ፖለቲካን ምሕዝነት ብምፍጣር ንስርዓት ኢሰያስ 

ምስዓር ኣገዳሲ’ዩ። ምስ ሕብረተ-ሰብ ዓለም ርክባትን ምርድዳኣትን ብምፍጣር ዲፕሎማስያዊ ርክባትን ዝምድናታትን 

ክብ ብምባል ስርዓት ኢሰያስ ኣብ ውሽጢ ኤርትራ ይኹን ኣብ ዞባና ቐርኒ ኣፍሪቓ ዘራጊ ተራ ዝጻወት ዘሎን ጸረ 

ሰላም ሓይሊ ምዃንኑ ብምቅላዕ ኣብቲ ዞባ ካልእ ኣማራጺታት ከምዘሎ የረድእን ይጉስጉስን።  

5. ኣብ ውሽጢ ሃገር ቅሩብነት ሕብረተ-ሰብ ንለውጢ ንምርግጋጽን ንርጉእ ዲሞክራሲያዊ ምስግጋር ምስራሕ   

ኣብ ሓደ ሃገር ዲሞክራስያዊ ቃልሲ ክዕወት ምውዳቅ ናይቲ ኣብ ስልጣን ዘሎ ሓይሊ ኣኻሊ ኣይኮነን። ካብ ምውዳቅ ናይ’ቲ 

ብሓይሊ ዝገዝእ ዘሎ ስርዓት ሓሊፉ ንካልእ ጨቛኒ ሓይሊ ስልጣን ኣሕሊፉ ዘይህብ ሕብረተ-ሰብ ምፍጣር የድሊ። ህዝቢ 

ንለውጢ ቅሩብ ከይኮነ ምስ ዝጸንሕን ኣብ መስርሕ ምስ ዘይሳተፍን፡ እቲ ዝርከብ ለውጢ’ውን ውሑስ ኣይከውንን። ንቅሓት 

ናይ ህዝቢ ክብ ምባል ናይ ኩሉ ተቓላሳይ ብድሆን ሓላፍነትን እዩ። ነዚ ንምትግባር ኣብ ውሽጢ ሃገር ምስ ዘለዉ 

ዲሞክራስያውያን ናይ ለውጢ ሓይልታት ናይ ሓባር ሃገራዊ ስታራተጂ ኣውጺእካ ምስራሕ ኣማራጺ ዘይብሉ ጉዳይ’ዩ። 

III.  ቃልሲ “ይኣክል” 

ኣብ 2018 ምንቅስቓስ ይኣክል ክብገስ እንከሎ፡ ካብ ላዕሊ ንታሕቲ ዝተበገስ ኣይነበረን። ኤርትራውያን ንምልኪን ዓመጽን 

“እምቢ!” ብምባል ኣብ ማሕበራዊ ሜድያ ብቅሉዕ ወጺኦም ተቓውምኦም ዘስምዑሉን፡ ንፍትሒን ስርዓተ-ሕግን ዝጸውዑሉን 

እዋን ነይሩ። ንምልኪን ዓምጺን “ይኣክል!” ኢሎም። እዚ ተበግሶ’ዚ፡ ዘይተማእከለ፡ ዜጋታት ብናይ ገዛእ ርእሶም ተበግሶ 

ዝጀመርዎ ጻውዒት፡ ብህዝባዊ ምርጫ ህዝባዊ ባይቶታት ኣቚሞም። ኣብ መወዳእታ ሓደ ዓለም-ለኻዊ ጥርናፈ ክህሉ 

ብምእማን፡ ገና ኣብ ከተማታት ክጅምር ከሎ እውን፡ ኣብ መወዳእታ ኣብ ምሉእ ዓለም ዘሎ ኤርትራዊ ዜጋ ብኸመይ ኣብ ሓደ 

ዓሲሉ ኣንጻር ምልኪ ይቃለስ ዝብል ራእይ ስለ ዘቀመጠ፡ ሎሚ ዓለም-ለኻዊ ባይቶ ይኣክል ኣብ ምትካል ይርከብ። እዚ 

ባይቶ’ዚ ህዝባዊ ዝገብሮ፡ ዝኾነ ኤርትራዊ ዜጋ ክሳብ ሉኣላውነት ኤርትራን ክብርታታን ዘኽበረን፡ ኣንጻር ምልኪ ዝተቃለሰን 

ድማ፡ ክመርጽ ክምረጽን ርእይቶኡ ክስማዕን እዚ ባይቶ ዝፈቕዶን ዝሰርሓሉን ናይ ህዝቢ መሰረታዊ ራእይ ተቐቢሉ ዝኸይድ 

እዩ። 

1. ህዝባውነት 

ህዝባውነት ማለት፡ ናይ ህዝቢ ወይ ህዝቢ ዝሳተፎ ፡ ዝዓሰሎ ወይ ዝውንንኖ ማለት ተባሂሉ ክግለጽ ይከኣል። ህዝባዊ ቃልሲ 

ናይ ህዝቢ ተሳትፎ ዝሓትት፡ ናይ ህዝቢ ድለየታት ኣማእኺሉ ዝካየድ፡ ነፍሲ ወከፍ ሰብ ኣበርክትኡ ንኸወፊ ዕድል ዝኸፍትን፡ 

ሓላፍነት ዘሰክምን እዩ። ቃልሲ ህዝባውነት ዘለዎ ዝተባህለ ፡ ኩሉ መራሒ ይኸውን፥ ኩሉ ማዕረ እጃም ይህልዎ፥ ኩሉ ብማዕረ 

የበርክት ማለት ኣይኮነን። ኩሉ ብዝኽእሎን ብዝደልዮን ንኸበርክት ምእንቲ ዝኾነ ማሕለኻ ከይህሉ ዝፍትሽ፡ ተሳታፍነት ናይ 

ነፍሲ ወከፍ ዜጋ ወይ ጉጅለ ሕብረተ ሰብ ንኽድንፍዕ ዝጉስጉስ፡ ዘተባብዕን ዘንቅሕን መስርሕ ቃልሲ እዩ። ህዝባዊ ቃልሲ 

ንናይ ሓባር ህዝባዊ ረብሓ ዝደቁስ ከይድታት ይኹንን፡ ይእርምን፡ ናብ መስመር ይመልስን። ንምረት፡ ሕሰም፡ ዓመጽ ናይ 

ዜጋታት ንምቅራፍ፡ ዜጋታት ብዘስምዕዎ ኣውያት ዝጅምር እዩ። ናይ ውልቀ ዜጋታት እኩብ ኣውያት ምርኩስ ዝገበረ፡ ናይ 

ህዝቢ ኣውያት ንምፍዋስ ዝካየድ ቃልሲ፡ ብናይ ውልቀ ዜጋታት ምትእኽኻብ ዝትከል ቃልሲ ህዝባዊ ቃልሲ እዩ። 

ቃልሲ ህዝባውነት ንኽለብስ ምሉእ ሰናይ ህቀና ዝሓዘለ ክኸውን የድሊ። ይኹን እምበር፡ ኣብ ቃልሲ ብሓደ እዋን ምሉእ 

ህዝባነት ዘለዎ ቃልሲ ክምስረት ይኽእል እዩ ኢልካ ምሕሳብ የዋህነት እዩ። ምትካል ሓያል ህዝባዊ ቃልሲ መስርሕ እዩ። 

ይጅምር እምበር ኣይውድእን እዩ። ህዝባውነት ዘለዎ ቃልሲ፡ ንኹሎም ጽፍሕታት ናይ ሃገር ሓቊፉ ዝካየድን ዝሓቁፍን ይኹን 

እምበር፡ ክንዮ ንኡሳን ጉጅለታትን ሰጊሩ ኣብ ሃገራዊነት ማእከል ዝገበረ መስርሕ ቃልሲ የካይድ። ይኣክል ንኹሉ ናይ ውሽጡ 

ሓርጎጽጎጻትን ናይ ግዳም ማሕለኻታትን እናመከተ ድማ ሓደ ሓያል ትካላዊ ኣሰራርሓ ዘለዎ ህዝባዊ ቃልሲ ኣብ ምህናጽ 

ንዝግበር ጉዕዞ ብዙሕ ተጓዒዙን ናብ ዝበለጸ ጉዕዚ የቋምትን ኣሎ። ነዚ ሃቀንኡ ኣብ ግብሪ ንኸውዕል፡ ከምቲ ህዝባዊ ቃልሲ 

ተባሂሉ ዝጽዋዕ ካብ ዘለዎ ዝሓየለ ህዝባዊ ምንቅስቓስ ንክኸውን ልዕሊ ዝኾነ ልዑል ተሳትፎ ኩሎም ዜጋታት መዳርግቲ 

ዘይብሉ ቅድመ ኩነት እዩ። 

2. ሕመረት ጽምዶ  

ጽምዶ ኣብተን መሰረት ህዝቢ ጌረን ዝምስረታ ህዝባውያን ምንቅስቓሳት ኣገዳስን እቲ እንኮ ሕመረትን መሪሕ ኣገባብ እምነ-

መሰረት እዩ። ዓለም-ለኻዊ ባይቶ ይኣክል ምስ ኩሎም ዲሞክራስያውያንን ፍትሓውያንን ናይ ፖለቲካ ሰልፍታት ይኹና 

በርጌሳውያን ማሕበራት እቲ ዘውጽኦኦን ዝሰርሓሉን ዕላማታት ንኤርትራ ከም ሃገርን ንህዝባን ቀዳምነት ዝሰርዕ ክሳብ ዝኾነ፡ 

ጽምዶ ብምፍጣር ንክሰርሕ ከም ሕመረት መትከል ሰሪዑ ተበጊሱ፡ ኣብ ምዕዋቱ ከኣ ይነጥፍ ኣሎ። ሓደ ካብ’ቲ ኣወንታዊ 

ብልጫታት ባይቶ ይኣክል፡ ተሳታፍነት ኩሉ ኤርትራዊ ምርግጋጽ እዩ።  

ኣብዚ እዋን’ዚ ህዝቢ ኤርትራ ዘካይዶ ዘሎ ቃልሲ ኣንጻር ዓመጽን ጥልመትን ብተናጸል ክዕወት ከምዘይክእል ካብ ሕሉፍ 

ታሪኽ ተማሂሩ ስለዝኾነ፡ ነቲ በብሃገሩ ይኣክል ኢሉ ባይቶታቱ ተኺሉ ዘሎ ተቓላሳይ ንፍትሒ፡ ዓቕሚ ሰቡን ንዋቱን ኣወሃሂዱ 

ብዝሰፍሐን ዝሓየለን ዓቕሙ ኣንጻር ስርዓት ህግደፍ ንኽቃለስ ብዓለም-ለኸ ደረጃ ክጥርነፍ ኣገዳሲ ኮይኑ ንረኽቦ። ዓለም-

ለኻዊ ይኣክል ዝዛመዶም ሓይልታት ንሃገራዊ ዕላማ ዝቃለሱ፡ ስልጣን ናይ ህዝቢ ምዃኑ ዝኣምኑን፡ ህዝባዊ ዲሞክራስያዊ 

ስርዓት ንምትካል ዝቃለሱን ኤርትራውያን ሓይልታት ክኾኑ ክምዝግባእ ከም ርዱእ ክውሰድ ይከኣል። 

3. ኣተኩሮ ኣብ ሓደ ጸላኢ 

ኣብ ቃልሲ ምስ መትከላትን ዕላማትትን ብምስናይ ኣተኩሮ ምቅናዕን ምንጻርን ኣገዳሲ’ዩ። ቀንዲ ጸላኢኻ ዘየነጸረ ቃልሲ 

ምስልሳል ውጽኢት ኣይርከቦን ጥራሕ ዘይኮነስ ንዝበኣሰ ሽግራትን ሓደጋታትን የሳጥሕ። ኣብ ኤርትራ ዝገዝእ ዘሎ ስርዓት 

ዘተኣታተዎም ዘይዲሞክራስያውያን እምነታት፥ ኣተሓሳስባታትን ተግባራትን ብፍላይ ድማ ኩሉ ዝተፈጸሞን ዝገብሮ ዘሎ ደረት 

ኣልቦ ዕንደራን ግፍዕታትን ምስክርነት ዘየድልዮ ሓቂ’ዩ። ስለዝኾነ ድማ ጠንቒ ስደት፡ ሓድሕድ ምትፍናን፡ ዘይምትእምማንን፡ 

ኩሉ መዳያዊ ድሕረትን፡ ምዃኑ ብምእማን፡ ኣንጻሩ ኣብ ዝግበር ቃልሲ ከም ቀንዲ ጸላኢ ህዝብን ሃገርን ክረኣይን ንምውዳቑ 

ብኹለንትናዊ መዳያት ክስርሓሉ ዘለዎ ጉዳይ’ዩ።  

ነዚ ብርሰት ማሕበራውን ባህላውን ክብርታት፡ ቅልውላው ውሽጣውን ዞባውን ፖለቲካዊ ወጥርታትን ኩነታትን፡ ስግኣት 

ልኡላውነትን መጻእን ኤርትራ ዝኾነ ኣብ ሃገርና ዘሎ ስርዓት ኣንጻር ህዝብን ጽምዶን ምዃኑ ዓለም-ለኻዊ ምንቅስቓስ ይኣክል 

ኤርትራውያን ኣሚኑ ዝቃለሰሉ መስመርን መርገጽን እዩ። ስለዚ’ውን መሰረታዊ መትከል እዚ ምንቅስቓስ ግዝኣተ-ሕጊ፥ 

ዲሞክራስያዊ መትከላትን ሰብኣዊ መሰላትን ንክረጋግጽ ኣንጻር ሓደን ፍሉጥን ጸላኢ ምቅላስን ምዕዋትን ዘየማትእ ኮይኑ ምስ 

ኩሉ ኤርትራዊ ደላይ ፍትሕን ካልኦት ኣንጻር ዓመጽ ዝቃለሱ ሓይልታትን ብምትሓብባርን ዝትግበር’ውን ይኸውን። ኣብዚ 

ብንጹር ክፍለጥ ዘለዎ ካልኦት ናይ ደገ ስግኣታትን የለውን ማለት ኣይኮነን። ኮይኑ ግን ኩሉ ካልእ ብድሕሪ’ዚ ቀንዲ ጸላኢ 

ዝስራዕ ምዃኑ ብምግንዛብ፡ ብሓፈሻ ነዚ ኣንጻር ረብሓ ህዝብን ሃገርን ዝሰርሕ ናይ ውሽጢ ጸላኢ ከየወገድካ ዝብጻሕ ክምዘየሎ 

እምነት ዓለም-ለኻዊ ምንቅስቓስ ይኣክል ኤርትራውያን እዩ።  

IV.   መርሓ ቃልሲ “ይኣክል” 

ዓለም-ለኻዊ ምንቅስቓስ ይኣክል ኤርትራውያን ብዙሓት ብህርፋን ዝጥምትዎ ሰፊሕ ህዝባዊ ሰረት ዘለዎ ምንቅስቓስ ከም 

ምዃኑ መጠን ቀያሲ ደኣ’ምበር መመላእታ ከምዘይኮነ ብምግንዛብ፣ ምንቅስቓስ ይኣክል እቲ ኣብ 2018 ሒዝዎ ዝተላዕለ 

ሰፊሕ ህዝባዊ ሰረትን ሃገራዊ ስምዒትን ሃምን ቀልብን ዝሰሓበ፡ ንብዙሓት’ውን ናብ ደምበ ፍትሒ ዝማረኸ ምንቅስቓስ ምዃኑ 

መስካሪ ዘድልዮ ኣይኮነን። እዚ ዓቢ ዓወት’ዩ። ካብ እተፈላለየ ድሕረ ባይታን ደረጃ ትምህርትን ዓውዲ ሞያን ዝመጹ፡ ሰሚሮም 

ብዲሞክራስያዊ ኣገባብ ዝዋስኡሉ ባይታ ምፍጣሩ ንባዕሉ ዓቢ ታሪኻዊ ፍጻሜ እዩ። እዚ መስርሕ ሓልዩ እተቐልቀለ ፍረ 

ጻዕርን ተወፋይነትን ብዙሓት ተቓለስቲ እዩ።  

1. ምውህሃድ ቃልሲ ንዲሞክራስያዊ ለውጢ  

ኣብ`ዚ መድረኽ እዚ ብሓፈሻ ዓለም-ለኻዊ ምንቅስቓስ ይኣክል ኤርትራውያን ከም ህዝባዊ ምንቅስቓስ ብወግዒ ቆይሙ ሕጋዊ፡ 

ሞራላዊ፡ ቁጠባዊ ቁመናኡ ዝትርንዓሉ፡ ናይ ቃልሲ ሓዲድ ብምውዳድ ንኹሉ ንፍትሒን ልኡላውነትን ዝቃለስ ኤርትራዊ 

ሓይሊ ብመስርሕ ጽምዶ ኣብ ሓደ ብምምጻእ ሓደ ዓርሞሽሻዊ ሓይሊ ንምፍጣርን ቃልሲ ንምቅልጣፍን ይኣክል መሪሕ ተራ 

ዝጻወተሉ ናይ ምድላው መድረኽ ኢዩ።  

በዚ መሰረት ብመጀመርታ መስራቲ ጉባኤ ዓለም-ለኻዊ ይኣክል ምንቅስቓስ ኤርትራውያን ብምክያድን ሓያል መሪሕነት 

ብምምራጽን ንጥፈታት ብስሩዕ መገድን ትካላዊ ኣሰራርሓን ምስልሳል። ቀጺሉ ኣገዳስነት ምሕያል ህዝባውነት ምንቅስቓስ 

ብምግንዛብ፡ ተኣማንነትን ተቐባልነትን ዘለዎ ህዝባዊ ምቅስቓስ ይኣክል ንምህናጽን ተሳትፎ ንምርግጋጽን ውድበታት ምስፋሕን 

ብመደብ ምስልሳልን። ብሳልሳይ ደረጃ ኣንጻር “ሓደ ጸላኢ” ዘተኮረ ጽምዶ ብቐጻልን ብኩለንተናውን ብንጡፍ ስራሕ ዝረጋገጽ 

ቃልሲ ብምክያድ ኣብ ሞንጎ  ኤርትራውያን ሓይልታትን ጥርናፈታትን ዘሎ ፍልልያት ምጽባብ። 

2. ምውሳድ ግብራዊ ስጉምቲ  

ኣብ`ዚ መድረኽ’ዚ፡ ዓለም-ለኻዊ ምንቅስቓስ ይኣክል ኤርትራውያን መሪሕ ተራ ዝጻወት ኣካል ናይ’ቲ ዝምስረት ሃገራዊ ሓይሊ 

ይኸውን። እዚ ሓይሊ እዚ ኸኣ ስትራተጂታት ዝኽለስሉ፡ ብግዝያውነት ዝመርሕ ሓይሊ ዝዳለወሉ፡ ቃልሲ ኣብ ዝለዓለ ጥርዙ 

ንምብጻሕ፡ ዝተረረ መላግቦ ናይ ውሽጥን ደገን ቃልሲ ዝፍጠረሉ፡ መወዳእታ ገጽ ናይ`ዚ መባእታዊ /  ምድላው መድረኽ / 

ዝተሰምየ ኢዩ።  

ኣብዚ መድረኽ’ዚ ብግብሪ ክጭበጡ ዘለዎም፡ ሓደ ኣብ ምድላውን ምውህሃድን ሃገራዊ ዋዕላ ንምቛም ሃገራዊ ሓይሊ ብተሳትፎ 

ኤርትራውያን ሰብ ብርኪ ሓይልታት (ፖለቲካውያን፡ በርጌሳውያንን ካልኦት ኣካላትን) ተራ ምጽዋት። ብካልኣይ ደረጃ 

ንመሰጋገሪ መንግስቲ ዘገልግሉ ከም ሃገራዊ ቻርተርን ካልኦት ኣገደሰቲ ሰነዳትን ምሕንጻጽን ምኽላስን ሃገራዊ ስትራተጂታት 

ይሕንጽጽን የዳሉን ይኽልስን። ሳልሳይ ከም መላግቦ ናይ ውሽጥን ደገን ቃልስታት ብስቱርን ብዝተወሃሃደን መገዲ ናይ ውሽጥን 

ወጻእን ናይ ቃልሲ ርክብ ብምግባር ግብራውያ ስጉምትታት ንምትግባር ብሓደ ውጥን ይሰርሕ። ብራብዓይ ደረጃ ንኸጋጥም 

ዝኽእል ናይ ስልጣን ሃጓፍ ዝዓብስ ናይ ህጹጽ እዋን ስርዓተ-ምሕደራ ምስ ንጹር ደረት ሓላፍነቱ ግዝያዊ መሪሕነት ምድላውን 

ምቛምን። 

3. ምቛም መሰጋገሪ መንግስቲ ኤርትራ 

ኣብ`ዚ መድረኽ`ዚ ስርዓት ምልኪ ወዲቑ ለውጢ ዘምጸአ ሓይሊ ክሳብ ወከልቲ ህዝቢ ዝርከቡዎ መሰጋገሪ መንግስቲ ዝምስረት 

ኣብ ሓጺር ግዜ ናይ ምምሕዳር ዕማም ዘለዎ ኣካል ዝእውጀሉ፡ እሱር ራህዋ ዝረኽበሉ፡ ገበነኛ ኣብ ቁጽጽር ዝውዕለሉ፡ ካብኡ 

ቀጺሉ ከኣ ወግዓዊ መሰጋገሪ መንግስቲ ዝምስረተሉ፡ ሃገራዊ ምርጫ ዝግበረሉ ናይ ዳግማይ ሓርነት መድረኽ ኢዩ። 

እዞም ዝስዕቡ ጭቡጣት ዕላማታት እውን ብዓለም-ለኻዊ ምንቅስቓስ ይኣክል ኤርትራውያን ይህረሙ። ብመሰረት ኣቐዲሙ 

ዝግበር ምድላዋት፡ ውክልና ህዝቢ ኣብ ግምት  ዘእተወ መሰጋገሪ መንግስቲ ምድላውን ምእዋጅ ግዝያዊ መሪሕነትን ንሰላማዊ 

ጉርብትና፡ ምትሕግጋዝን ምክብባርን ዝተሰረተ ዝምድና ክህሉ ይሰርሕ። ብምቕጻል ንሕብረተ-ሰብ ኤርትራ ዝውክልን ኣብ 

እዋን ሓደጋ ዝከላኸልን ቕልጡፍ ሃገራዊ ርግኣት ንምምጻእ ሓደ መሰጋገሪ መንግስቲ ምእዋጅ። ካብዚ ብምብጋስ’ውን ህዝባዊ 

ተሳትፎ ብምርግጋጽ ሃገራዊ ምርጫ ብምክያድ ዲሞክራስያዊ መንግስቲ ኤርትራ ምቛም። 

4. ምቛም ዲሞክራስያዊ መንግስቲ ኤርትራ  

ኣብ`ዚ መድረኽ እዚ ሕጋዊ መንግስቲ ብወግዒ ተጸምቢሉ፡ ደሞክራስያዊ ትካላትን ኣሰራርሓን ዝሕይለሉ፡ ናይ ልምዓት 

መደባት ዝሕንጸጸሉ፡ ኩሉ ዜጋ ንዳግመ ሕውየት ሃገር እጃሙ ዘበርክተሉ፡ ዝተሰደ ዝምለሰሉ መድረኽ ኢዩ። ኣባላት ሃገራዊ 

ሓይሊ ከምኩሉ ኤርትራዊ ኣኣብ ዘድምዑሉ ናይ ልምዓት መደባት ይሳተፉ። 

mailto:global@eriyiakl.com

ዓለም-ለኻዊ ምንቅስቓስ ይኣክል ኤርትራውያን ብወገኑ ከም ናጻ ኣካል ኣብ ህንጸት ሃገርን ምኽባር ሰብኣዊ መሰላትን ዝነጥፍ 

ሓላውን ተኸላኻልን ዜጋታት ኮይኑ፡ ኣብ ምሕያልን ዲሞክራስያውን ትካላውን ኣሰራርሓ፡ ኩሉ-መዳያዊ ዕብየት ሃገር 

ኣበርክቶኡ ይገብር። 

መደምደምታ 

ዓለም-ለኻዊ ምንቅስቓስ ይኣክል ኤርትራውያን መቐጸልታ ናይቶም ዝሓለፉን በብግዚኡ ዝተቐልቀሉ ፖለቲካዊ ዉዱባትን 

ምንቅስቓሳትን ኮይኑ፡ ኣብ ዝሓለፈ ክልተ ዓመታት ብዘበገሶ ሕዝባዊ ምንቅስቓስ ከም ሓያልን ኣወንታዊ ጐድኒ ካብ ዝጥቀስ 

ሓደ “ኣሳታፍነቱ” እዩ። እዚ ሕዝባዊ ምንቅስቓስ ንኩሉ ደላይ ፍትሒ ካብ ዓቢ ክሳዕ ንእሽተይ፡ ገዲምን ድሒሩ ዝተሓወሰ 

ከይየጓነየ ንኹሎም መንእሰያት ብጾታን ዕድመን ከይፈላለየ፡ ማእከል ስሕበት ናይ ኩሉ ብሃገሩ ዘስቆርቁር ብውልቂ ይኹን 

ብሓባር ወዲቡ፡ በብከተማታቱን ዓድታትቱን ከሳትፍ ምኽኣሉ ሓደ መርኣያ ካብቲ ዝሓየለ ጐድንታቱ እዩ። ኣድማሳዊ 

ምንቅስቓስ ይኣክል ሓደ ካብቲ ትስፍው ዝገብሮ ድማ ካብቶም ዝጸንሑን በብግዚኡ ዝተቐልቀሉን ፖለቲካዊ ዉዱባትን 

ምንቅስቓሳትን ዝያዳ ዝፈልዮን፡ ህዝባዊ ምዃኑ፡ ብዘይኣፈላላይ ንኹሉ ከከም ዓቕሙ፡ ደረጃ ትምህርቱ፡ ሞያኡን ዝንባሌኡን 

ከሳትፍ ምኽኣሉ እዩ። 

ኣብ ዝኾነ ምንቅስቓስ ንሓርነት ተራ ምሁራንን ሰብ ሞያን ብቀሊል ዝግመት ኣይኮነን፡ ዝኾነ ሕዝባዊ ምንቅስቓስ ኣንጻር ምልኪ 

ክብርኽን ክምንጉድን ናብቲ ዝተደልየ ዓወት ኽበጽሕ እንተኾይኑ ተሳትፎ ምሁራንን ሰብ ሞያን ዘይከሓድ ሓደ ዓቢ ረቛሒ 

እዩ። ምሁራንን ሰብ ሞያን ኣብ ሕብረተ-ሰብ ጸለውቲ ኮይኖም፡ ኣካይዳ ናይዚ ኣድማሳዊ ምንቅስቓስ ዘማእዝኑ፡ ዝቕይሱ፡ 

ዘፋጥኑ፡ ዝመኽሩን ፍልጠት ዘቕስሙ ብምዃኖም ተሳትፎኦም ዕዙዝ እዩ። ሓደ ካብቲ ኣቕሊልካ ክርአ ዘይግባእ ሓያል ጐድኒ 

ናይ’ዚ ምንቅስቓስ ድማ ተሳትፎ ምሁራንን ሰብ ሞያን እዩ። 

ብሓድነት ንሓርነት! 

ህዝባውነት - ጽምዶ - ሓደ ጸላኢ! 

